
ҚАЗАҚ ДҮНИЕТАНЫМЫНДАҒЫ ЭКОЛОГИЯЛЫҚ МӘСЕЛЕЛЕРДІҢ
ДАМУ ЕРЕКШЕЛІКТЕРІ

Садықова Т.М.

Біздің елімізде бүгінгі жағдайда қалыптасып отырған экологиялық
жағдаяттың сан алуан экологиялық патологияның себепкері болып
отырғандығын ғылым да, күнделікті кездесетін жайттар да, жалпытәжірибе
де дәлелдеп отыр.

Экологиялық логика жалпы әлемдегі ұлттар мен ұлыстар үшін ортақ
дүние. Сондықтан, бұл өзінің міндеттілігі және өміршеңдігі арқылы жалпы
адамзаттық табиғат қорғау принциптерін ойластыруды және оны бұлжытпай
ұстануды талап етеді. Табиғатпен қатынас жолының өміршеңдігі сонда, біз
табиғатпен күреспеуге тиіспіз, керісінше, оның ыңғайына көшуге және оған
бас июіміз керек. Өйткені, бір рет жойылған биологиялық түрлер немесе
экологиялық жүйе қайтып тірілмейді. ХХ ғасырдағы қазақ рухани, әдеби
ортасында өзіндік қолтаңбасын қалыптастырған жазушы Оралхан Бөкей
«Батыр екендігіңді білейін, құлаған бәйтеректі тірілтіп көрші!» - деп бекер
айтпаса керек. Әлемде халық санының кейінгі дәуірлерде едәуір қарқынмен
өсуі мен Жер шарындағы табиғатты қорғау принциптерінің үйлеспейтіндігі
жанұяны қорғауды және ұрпақтар өсімін реттеуді талап етеді. Адамдардың
қазақтың мақалындағы «Кекті болмай, текті болуын» уағыздайтынын осы
тұрғыдан қарағанда, кең ауқымды космостық талап деп атауға толық негіз
бар. Бей-берекетшілдік, ысырапшылдық, ашқарақ экономикалық жүйе мен
табиғатты қорғау принциптерінің кері антагонистік қатынаста болатындығын
мойындау. Адамзатқа қазіргі таңда ең бірінші - экологиялық экономика
қажет. Өйткені, ол бір адам ғана емес тұтас халықтардың толық денсаулық
экономикасына бастау бола алады. Халқымыздың  «Жері  байдың, елі  бай»
деп марапаттаған даналығы міне, осыған сайса керек. Өмір сүру ортамыздың
табиғатта әр алуандылығы мен сұлулығы жекелеген пенденің ғана емес бүкіл
қоғамның, ұлттың мамыражайлылығы дегенді естен шығармайық. Жер-анаға
деген махаббат ең Ұлы, ең Үлкен, ең Ыстық және сатылмайтын махаббат
болуы шарт. Қорыта айтқанда, жоғарыда келтірілген концепциялар адам мен
табиғаттың шынайы үйлесуі арқылы, қоршаған ортаны бұзып-жармай, оның
сыйлы қонағы болуды көздейді.

Жалпы алғанда, қазіргі қазақ қоғамындағы, дүниетанымыдағы
экологиялық мәселелер көбіне экономикалық себептер арқылы дамып
отырған тәрізді. Себебі, ел экономикасында әлі де болса экологиялық бағыт
дұрыс жолға қойылмай отыр. Бұл өз кезегінде ел түсінігінде тек
экономикалық құндылықтардың насихатталып, денсаулық және табиғат
жайлы ұғымдардың көмескі тарта беруіне әкеп соқтырады.


